СТЕНОГРАФСКИ БЕЛЕШКИ
oд Четвртото продолжение на Сто дваесет 
и седмата седница на Собранието на 
Република Македонија, одржана 

на 20 декември 2010 година

Седницата се одржа во Собранинето на Република Македонија, сала 1, со почеток во 15,17 часот.

Седницата ја отвори и на неа претседаваше Јани Макрадули, потпретседател на Собранието на Република Македонија.

Јани Макрадули:  Дами и господа пратеници, 

Продолжуваме со работа по Сто дваесет и седмата седница на Собранието на Република Македонија.

Пратениците: Арбен Џафери, Мендух Тачи, Имер Алију, Садије Иљази, Мерил Узеири Ферати, Силвана Бонева, Стојан Андов, Рафис Алити, Даут Реџепи, Фијат Цаноски, Ѓорѓи Оровчанец, Али Ахмети, Теута Арфи, Ермира Мехмети, Фазли Велију, Вулнет Амети, Сулеман Рушити, Имер Селмани, ме известија дека се спречени да присуствуваат на седницата.

Дополнет предлог на Законот за изменување и дополнување на Законот за државните службеници по скратена постапка - второ и трето читање. 

Дополнителниот предлог на Комисијата за политички систем и односи меѓу заедниците и Законодавно-правна комисија на Собранието на Република Македонија ви е доставен. 

Отворам општ пртрес по Предлогот на законот и претрес по членовите 19, 20, 22 и 51 на Дополнителниот предлог на законот. 

Ги повикувам предлагачот и пратениците кои сакаат да говорат по општиот претрес на Предлогот на законот и по членовите 19, 20, 22 и 51 на Дополнителниот предлог на закон што се изменети со амандмани на работните тела, да се пријават за збор. Благодарам. 

За збор е пријавена пратеничката Цветанка Иванова, повелете. 

Цветанка Ивнаова:  Благодарам потпретседателе. 

Овој Закон за државни службеници е Закон кој што заедно со Законот за органите на државна управа одлучи ова парламентарно мнозинство да го прошверцува, да речам, низ собраниската процедура, затоа што се донесува во една скратена постапка без притоа да бидат исконсултирани оние на кои што се однесуваат и секако спротивно на концептот кој што ова парламентарно мнозинство се задолжи да го спроведува. Вие знаете почитувани колеги дека Законот за државни службеници во 2009 година, кога се донесуваа измените и дополнувањата на овој закон беше услов за добивање на позитивен извештај. Со овој закон, со овие измени практично и парламентарното мнозинство и опозицијата направија еден поприлично висок консензус за решенијата кои што ни донесоа позитивен извештај. Тогаш кога, да речам, копја се кршеа околу овој закон и единствена цел на позицијата и на опозицијата беше да се обезбедат што е можно повеќе механизми за деполитизација на јавната администрација. Сега практично веќе година дена покасно овој концепт полека со измените на овој закон се напуштаат. Ако во 2009 година, напредокот за 2009 година Република Македонија имаше обврска да ја јакне позицијата на Агенцијата за државни службеници. Практично сега со овој закон се слабее, или тотално се напушта овој концепт и практично Агенцијата за државни службеници веќе се сведува само на 4 надлежности кои што практично ја прават како соображќаец, или скретничар во оваа област. Сметаме дека ова е недопустливо, затоа што не може концептите да се менуваат дневно политички, не може концептите да се менуваат по волја на одредена владеачка гарнитура. И за тоа прашуваме, што е она што го смени ставот кај владеачката гарнитура. До 2009 година, практично 2010 година да се бара и од Европската комисија, секако и од нашата држава да јакне позицијата на Агенцијата, а сега практично веќе Агенцијата за државни службеници се сведува на минимални надлежности. Понатаму, овој закон е спротивно на интересите на државните службеници. Зошто? Затоа што воведува ригорозни мерки и тоа, оценување нон стоп на државните службеници. Наместо државните службеници да станат сервис на граѓаните, тие сега полека но сигурно ќе бидат под стрес на она што значи постојана оценка. И бидејќи сега веќе според оној закон кој што веќе заврши дебатата Закон за органите на државна управа каде што администрацијата веќе оди под капата на Министерството на политички орган, не е тешко да се претпостави што би се случувало во иднина со оваа државна администрација. И за тоа ако дебатите по претходниот закон беа од типот дека, еве што сака СДСМ, еве што сака ВМРО ДПМНЕ, веќе граѓаните можат јасно да видат со овој закон кој, што навистина мисли во државната администрација. Овде имаме е ден сет на механизми кои што се ставаат во рацете на политички личности кои што утре тие механизми ќе ги користат за да се расчистува во државната администрација. Овој закон практично тотално ја руши тезата која што сакавте да ја наметнете по претходниот закон, дека вие се борите за професионална и независна државна администрација. Измените на овој закон, или механизмите кои што ги вградувате во овој закон доволно зборуваат сами за себе, зборуваат дека се што се прави по овој закон е само еден механизам повеќе за расчистување со онаа државна администрација која што секако не е истомисленик со владеачката гарнитура. 
Од овие причини како и од причините кои што беа изложени од претхониот закон, пратеничката група на СДСМ нема да гласа за овој закон. 

Јани Макрадули:  Благодарам. 

Реплика има министерот за правда господинот Михајло Маневски, повелете. 

Михајло Маневски:  Благодарам почитуван потпретседател, почитувани дами и господа пратеници, 

Значи, Законот за изменување и дополнување на Законот за државните службеници пред се со него се прават клучни измени во делот што се однесува на правата, должностите и одговорностите на државните службеници како и надлежностите на Агенцијата, со цел да се обезбеди стручна, компетентна и професионална државна служба. За прв пат во Законот воведуваат пробна работа, за прв пат во Законот се воведуваат психолошки тестови, тестови на интегритет, со цел да се обезбедат компетентни кадри за вршењето на функциите на државната администрација. Исто така, со Законот се создава можност за вработување и на кандидати во државната служба кои што се стекнале со 180 кредити, според европскиот кредит трансфер систем за одредени звања кои што се однесуваат на вршењето на функциите во државната администрација. Исто така, за прв пат во Законот се воведува пробната работа на приемот во државната служба и пробна работа за унапредувањето во врска со вршењето на функциите на приемната служба. Така што после таа пробна работа под менторство се обезбедува да се полага и соодветен стручен испит заради проверка на знаењето на кандидатот кој што се прима во државна служба. Доколку кандидатот го положи стручниот испит, тогаш тој се распоредува на соодветно звање, а доколку кандидатот кој што е унапреден не го положи стручниот испит, тогаш тој се враќа на звањето што го имал пред неговото распоредување на друго одговорно работно место. 

Почитувани пратеници, Законот кој се предлага има за цел да обезбеди стручна, компетентна и ефикасна државна администрација. Со законот се обезбедуваат правата на државните службеници и нивните должности за совесно и одговорно вршење на државната служба. Со законот се унапредуваат решенијата за прием, оценка и унапредувањето во државната служба како право на државниот службеник. Сето тоа е насочено кон обезбедување на ефикасна државна служба како сервис на граѓантие, за обезбедување и остварување на нивните права и должности за примена на Законот за разумно и ефиксно постапување во врска со остварувањето на правата и слободите на граѓаните. 

Почитувани пратеници, овие измени во Законот за државните службеници значат пред се брана од самоволја и закани за државните службеници, ќе значат гаранција и сигурност, објективност и квалитет за успешно остварување на функциите на државната служба. Затоа, предложените измени во овој закон значат за државните службеници гаранција и заштита на нивните права, да не бидат изложени на било каков начин на нечии самоволни и незаконити однесувања. Благодарам. 
Јани Макрадули: Контра реплика има госпоѓа Цветанка Иванова, повелете. 

Цветанка Иванова:  Благодарам потпретседателе. 

Ова јас го сфаќам како реплика, затоа што ова е како воведно излагање на министерот во врска со потребата од доенсување на законот. Тоа веќе мислам дека отиде многу од поодамна. Мислам дека господине министер со овој концепт на измени на Законот за државни службеници практично вие отстапувате од она што е препорака на Европската комисија, затоа што сметаме дека, а и Европската комисија смета дека ваквиот концепт на промени на Законот за државни службеници нема да ја отстрани високата политизација, причината за висока политизација на државната администрација. Дотоку повеќе, затоа што веќе државната администрација е во состав на едно Министерство кое што секогаш ќе го води политичка личност. 

Јани Макрадули:  Благодарам. 

Следна за реплика е госпоѓа Соња Цветковска, повелете. 

Соња Цветковска: Благодарам почитуван потпретседастел. 

Почитувана колешке координатор на пратеничката група на СДМ, зарем не наидовте на самоотпор кај вас, или своевидна инхибиција, или поточно речено зарем не чувствувате политичка и морална одговорсност да се извините пред македонската јавост, пред граѓаните на Република Македонија после скандалозни изјави на вашиот потпретседател, да се извините на целата државна и јавна администрација. Впрочем, за Законот и за тие наводни аномалили што вие говорите, почитувана колешке, тоа е практика во Европската унија за што во зависност од потребите на државата законот може да еволуира како во овој случај и сите потребни надлежности се зацртани во него и се ставени во основните контури. Цело време говорите дека сега, значи одсега па натаму јавната администрација ќе била под стрес, ќе имало отпуштања и слично. Впрочем, како многу пати што сум кажала вршите класично проекција на вашето работење кога во 2002 година стапивте на власт избркавте многу просветни работници, многу луѓе од полиција, од царина и од други иснттиуции и тоа неосновано. А сега кога Владата на Република Македонија и ресорното министерство сака да воведе транспарентна отчетна пред се стручна и компетентна администрација, вие се ставате во улога на  душегрижници и сл. Впрочем, уште еднаш барам од вас како координатор, да се извините на македонската јаност за тоа како вие ќе кастрите и што се ќе правите. Ние тоа го знаеме во Куманово, го гледаме во нашето опкружување и во јавните претпријатија и секаде, на едно работно место седат по осум души. Тоа е вашата практика. Вие го правите тоа. И сега велите, граѓаните ќе биле под стрес. Ќе бидат под стрес, да, од вчера и завчера кога низ цела Македонија алармираше ставот на СДСМ. Јас верувам, дека сите мислите исто, никој ништо не вади тука од контекст. Тоа е вашата практика, вие така работите, така правите и така ќе правите, доколку евентуално би дошле на власт. Практично, вие самите себеси се анулирате и се минимизирате. Значи, прво да се реформирате, да си расчистите во вашите редови прво идеолошки, политички, практикански и секако на друг начин. Благодарам. 

Јани Макрадули:  Контра реплика има госпоѓа Цветанка Иванова, повелете. 

Цветанка Иванова:  Благодарам потпретседателе. 

Колешке, јас навистина немам зошто и кому да му се извинувам. Навистина немам зошто, затоа што изминатиот овој период, цел период се бориме против политизација на јавната и државната администрација. Она што Социјалдемократскиот сојуз го говори изминативе 4 години, го потврди во Извештајот Европската комисија. Е, сега тоа став е на СДСМ, дека е високо политизирана јавната администрација и дека навистина потребно е, сериозно загрижува високата политизираност на јавната администрација? И тоа вас не ве загрижува и тоа вас не ви дава некое чувство еднаш да признаете и да кажете, навистина е така и се извинуваме на сите оние кои што беа угнетувани, просто да речам. Сеуште колешке, има луѓе кои што заради тоа што не мислат исто со вас поле локалнтие избори се на работа оддалечени од своето место на живеење по повеќе километри. 

Јани Макрадули:  Следен за реплика е госпоѓа Анета Стефановска, повелете. 

Анета Стефановска: Почитуван потпретседателе, 

Колешке Цветанка Иванова, вие најмалку имате право да зборувате за професоналната администрација. Најмалку имате право бидејки вие ја партизиравте администрацијата, не ние, ние правиме профисионална администрација и така ќе биде. Тоа го знаат и граѓаните и сите тука што сте во салата. И вие сами тоа го знаете,  ама така ве тераат така зборувате што да правиме. Меѓутоа, еве јас лично барам и целата јавност бара затоа што јас добив не знаете колку пораки на мобилен телефон, значи не знаете колку реагираат за ова „живи луѓе ќе јадеме кога ќе дојдеме на власт“. Реагираат луѓето тие не тераат ние да зборуваме сега за ова, што рекол Заев дека ќе  јадел живи луѓе. Бараме да се извините јавно на говорница, за тоа што го кажа да се изземете од него, да го отповикате Заев вашиот потпретсеадтел, а тоа го кажа и државниот секретар кој тука  стои и го потврди истото пред три месеци. Не само Заев и сите вие на Комисијата се повикувате, ќе видите вие што ќе ви правиме. Цело време тоа го правите, има снимки. Тоа е работата. Значи не се работи за нешто друго, се работи за закани кои што вие јавно и лично ги упатувате и према нас и на комисиите и на весниците, еве сите весници се преплавени денеска. Не ние, медиумите. Значи ние го кажуваме она што го бараат граѓаните, ние сме претставници  на граѓаните. За тоа бараме јавно да се извините, вие сте коордиантор на пратеничката група. Заштитете ја СДСМ, заштитете ја опозицијата, вие сте коордиантор. Треба да се изземете од потпретседателот, веднаш да го отповикате.

Јани Макрадули: Благодарам.

Веројатно направивте лапсус државниот секретар дека кажал. 

За контра реплика се јави госпоѓа Иванова Цветанка, повелете.

Цветанка Иванвоа: Благодарам.

Колешке Стефановска,не грижете се толку за СДСМ, има сила СДСМ уште еден митинг уште поголем да ви направи, ама искористивте да извртите една изјава на наш партиски функционер за да можете да прикривате  какво злосторничко здружување правите со овој закон за да можете да чистите државна и јавна администрација. 

Денес цел ден вниамтелно ве слушав,  ниту еден од пратениците на ВМРО-ДПМНЕ кој се јави за дискусија не кажа збор за законот, ниту еден единствен збор. 

Вас не ве загрижува колешке Стефановска како човек кој се бори за Европската унија, што Европската комисија констатира дека останува загриженост во врска со политизација на јавната администрација, дека високи позиции се пополнети во отсуство на критериуми и селекција, некогаш и со договор за предвремени вработувања и дека новото министерство со 20 вработени не ќе може, ќе нема капацитет да ја спроведе таа реформа.

Јани Макрадули: Благодарам.

Следен за реплика е господинот Абедин Зимбери, повелете.

Абедин Зимбери: Благодарам.

Ќе се обидам малку да ја дополнам  колешката која што говореше претходно, ќе ја дополнам со некои работи кои во текто на нејзината дискусија не беа искажани.

Ние како пратеници на Нова демократија секогаш кога имало Предлог закон,  како што е Законот за државни службеници, сме интервенирале со амандмани и околу тие амандмани сме ги искажувале своите забелешки или грешките кои се во Законот, акои биле усвојувани во минатото. Овој апт иако не беше прифатен амандманот на Нова демократија, сепак со една поинаква формулација е прифатен еден амандман од ДУИ и благодариме за разбирањето што се постигнало. Тоа покажува дека ние како опозиција сме сугерирале дека тука навистина има пропуст и тука треба да се корегирате. Тоа е за поздравување, меѓутоа, сепак има некои други елементи кои постојано остануваат во овој закон, при секој нов закон и не го заокружуваат истиот така како што треба. Имајки предвид дека има и казнани мерки за неспроведување на овој член, како на приемр Секретарјатот за спроведување на Охридскиот рамковен договор да има надзор на сите вработувања во државната администрација и казните се толку ниски што се и смешни, так ашто било кој директор или министер, без оглед на тоа кој ќе биде работодавач може да направи вработувања кои се во енеормен број, а казната што ќе треба да ја плати не е воопшто висока за него. Сметам дека казнаните одредби се навистина мали во таа насока. Сето тоа во минатото  доведувало до тоа кога има вработувања со кои воопшто не се почитувал Охридскиот рамковен договор и правичната и соодветна застапеност на  Албанците, так ашто во тој минат период постојано се прекршувале овие одредби. Затоа верувам дека во иднина овој закон ќе се почитува и еден ден правичната и соодветна застапеност навистина ќе биде така како што е замислена, затоа што при  честите вработувања да не се вработи ниту еден Албанец е навистина незамисливо и за жал еден министер кој е потпретседател на Владата да рече дека ова е сугестија на Европската унија навистина е смешно. Верувам дека оваа грешка во иднина нема да ја направи. Благодарам.

Јани Макрадули: Благодарам и јас.

За контра реплика се јави госпоѓа Иванова Цветанка , повелете.

Цветанка Иванова: Благодарам колега за реплиакта. Вие ми дадовте можност пред јавноста да соопштам нешто. Ете зошто денес ВМРО-ДПМНЕ избра ваков начин на дебата во Собранието, за да прикрие дека со измените и дополнувањата на Законот за органи на државната управа и на Законот за државните службеници најпатриотската партија, во наводници, во Република Македонија ја федерализира Република Македонија во врска со приемот во државните служби. Сега со овие служби ВМРО-ДПМНЕ ќе прима свои партиски членови, а  албанските партии преку  Секретарјатот за следење на Рамковниот договор ќе прима припадници на  Албанците. Ова е причината зошто, затоа што најмакеднската, во наводници, партија веќе отстапува од она што и беше зацртано во нејзината програма.

Јани Макрадули: Благодарам.

Процедурална интервенција од  заменик координаторот господинот Александар Спасеновски, повелете.

Александар Спасеновски: Почитуван потпретседателе, знам дека согласно членот 85 вие се грижите да биде целосно остварена слободата на говорот на секој пратеник и во таа смисла сметам дека овде многу добро постапивте, како и во некои минати случаи, меѓутоа, дозволете ми да ве потсетам на членот 90 според кој до колку пратеникот се оддалечи од темата треба да го повикате и да му кажете да не го прави тоа, уште повеќе кога станува збор за говор на омраза, за прејудицирање на промена на уставно-правниот  поредок на Република Македонија преку наводна федерализација.

Јас ги повикувам колегите од СДСМ на крајот од расправата, а исто така би сакал и останатите коелги да ги повикам, да дискутираме за темата, да не се обидуваат преку фрлање на политички димни бомби  да ја свртат расправата надвор од онаа што денес цел ден ја дискутираме и во таа смсила сметам дека еве имаме уште 15 минути дискусија, жалам што колегите од СДСМ се одјавија и не сакаат да говорат во однос на овој закон, меѓутоа, само би повикал да се држиме до темат аи да не користиме јазик на омраза,  особено во делот на повици за промена или наводно сугерирање за некаква промена на уставноправниот поредок на Република Македонија. Благодарам.

Јани Макрадули: Благодарам.

Јас оставив реликите да не бидат согласно коментарот на дискусијата, затоа мислам дека имаме еднаков третман овде во салата во овој момент. Инаку, по овој закон се јави само еден пратеник и то акоординаторот на пратеничката група на СДСМ. Од овој закон никој не се откажа.

Процедурална интервенција има господинот Андреј Петров, повелете.

Андреј Петров: Благодарам.

Сакам да реагирам на процедуралната забелешка на колегата Спасеновски, бидјеки не беше процедурална. Тоа што го зборувавте не беше процедурално.

Јас имам од моја страна процедурална интервенција, ако сакате дозволете да продолжам, оние кои ги фрлаат димните бомви денес на оваа седница сте вие и наместо да ја насочите дискусијата да зборуваме за Законот за државните службеници, вие зборувате цел ден за политички изјави.

Протестирам против ваквиот начин на водење на седницата и ве молам да не дозволувате, пратениците наместо да зборуваат за суштината за законот, да зборуваат за одредени изјави на одредени политичари во Република Македонија, што е спротивно на Деловникот.

Јани Макрадули: Благодарам.

Двете укажувања беа во ист правец, конвергираа кон иста цел.

За реплика се јави госпоѓа Надица Танчева Тулиева, повелете.

Надица Танчева Тулиева: Благодарам.

Колешке Иванова, целта на овој закон за кој и самата сте свесна е да се обезбеди стручна, конпетентна и ефикасна државна администрација. Обично за ваквите закони сте најголемиот гласноговорник, меѓутоа, јас видов сега дека дури не си ги искористивте сите минути за дискусија, значи сметате и самата дека законот е добар, немате издржани аргументи со кои ќе го критикувате овој закон. Со овој закон ќе обезбедиме една државна администрација која навистна ќе биде професионална.

Јас и друг пат ви кажав, сметам дека вие секогаш кога доаѓаат вакви добри закони обично кажувате дека сте за реформи, тука се работи за реформи на државната администрација кога доаѓаат и други закони околу судството, но секогаш тоа го правите декларативно и не сум видела дека до  сега вие се борите за таквите реформи за било каде да е, дали ќе се работи за администрација, судство и т.н. Колешке Цветанка Иванова, мислам дека вие иамте најмалку право да зборувате дека државната администрација сега со доенсувањето на овој закон ќе била под стрес. Мислам дека граѓаните на Република Македонија не забораваат кога во ваше време, кога вие бевте на власт дека вие рпавевте класичен мобинг на вработентие во државната админситрација, дури некои луѓе ги доведувавте до тој степен самите да си дадат отказ од работното мсто, за да можете да ги внесете вашите партиски војници. Исто така колешке Цветанка Иванвоа вие бевте дел од тимот кој го намести директор господинот Гештаквоски, кој што е диркетор на Агенцијата за државни службеници, а кој што беше ваш висок партиски функционер, беше пратеник од редовите на СДСМ, беше минситер од редовите на СДСМ и дегутантно е да зборувате овде дека ние правиме партизација, вие наводно сте биле ептен на права линија.

Јас мислам дека во овој момент колешке вие најмногу треба да бидете загрижена за изјавата на вашиот потпретсеател Заев,  затоа што вие и сега имате висока политичка функција и мислам дека тоа треба најмногу да ве загрижи и да апелриате до вашиот потпретседател и до ваши видни членови да престанат со такви изјави, да не го плашат народот, затоа што во изјавата на Заев не се зборуваше само за членвоите на ВМРО-ДПМНЕ кои се вработени, туку општо за сите, а не се однесуваше само за членовите  на СДСМ. Тоа е навистина многу страшно и мислам дека еднаш треба да се соземете и да почнете да се однесувате како сериозна и одговорна политичка партија која е во опозиција. Благодарам.

Јани Макрадули: Благодарам.

За контра реплика се јави госпоѓа Иванова Цветанка, повелете.

Цветанка Иванвоа: Благодарам.

Колешке, сериозна партија сме, несериозна партија не може да собере на митинг 70 илјади луѓе и затоа вие се плашите. Не бегам, само јас се пријавив за збор, каде бевте вие па да го пофалите Законот за државни службеници. Немаше никој пријавен, со кого да дебатирам. Тоа се случува постојано. Единствено само јас бев приајвена.

Изјавата на потпретсеадтелот Заев ако ја имавте ќе ја кажевте многу порано. Ви пречат успесите колешке.

И уште еднаш да ви кажам, криете, криете, ама не можете да сокриете дека со овој закон веќе почнувате да го правите она што не смее да се прави, со амандман веќе за вработување на  Албанците ќе се грижи Секретарјатот за спроведување на Рамковниот договор, а за вработување на Македонците ќе се грижи Иво Ивановски.  Ова не е унитарна држава вака колешке, тоа сакавте да го сокриете денес. Затоа исчепкавте не знам што.

Јани Макрадули: Благодарам.

За реплика се јави пратеникот госодин Шутаров Васко, повелете.

Васко Шутаров: Благодарам.

И признавам на координаторката на СДСМ дека е сериозен и фрагматичен политичар. Впрочем, откажувањето од денешанта дебата по овие два закона, после изјавата на вашиот потпретседател навистина е прагматична одлука, го почувствувавте понорот во кој што ве втурна вашиот потпретседеател и многу умно се повлековте од дебата.

Почитувана Иванова, грижата за еврпскито Изёвештај претпоставувам дека е подеднкава. Да ни пишуваше Европската комисија извештаи 1998 година, како што им пишуваше на земјите од Вишеградската група, ќе напишеше 1998 година дека половина земја е сотаната без работа заради криминалната приватизација. 2002 година да ни пишуваше извештај Европската комисија ќе напишеше дека заради партиските чистки што ги спроведува СДСМ избркани се илјадници луѓе од ЕСМ, Македонски шуми, Македонски пошти, ЈП за стопанисување со станбен и деловен простор, од одбрана, од секаде, се што ви мирисаше на ВМРО-ДПМНЕ, тоа го направивте вие.

Мене ме загрижува Извештајот што Европската комисија ни го пишува сега после изјавата на вашиот потпретседател, втор човек во партијата СДСМ. Знаете што значи, Валандовчани ми се јавуваат после торнадото Ханибал што им се случил. ИМа и други изјави кои ја немаат доживеано виделинат ана денот. 2130 луѓе примил човекот по партиска директива на список од месните организации. Замислете како ќе изгледа европскиот извештај за Република Македонија за следната година после такви изјави, и тоа не било само во една Струмица, туку и во едно Куманово, дури и во едно Охрид. Едно Охрид, колку мизерно тоа звучи, наместо еден е Охрид да кажете, како што ви е еден изборот! Мене тоа најмногу ме загрижува колешке Иванова. Впрочем, од корупусот изјави од вашиот потпретседател имате право да се срамувате заради тоа што не се само наведени бројките по партиски список што ги добил човекот за ониекои што нема живи да ги изедете дал формула и како малку да се свитка кичмата и како да се прифати формула за географската одредница на нашата земја и за губењето на името, уставното име на Република Македонија. Тие изјави допрва ќе ја доживеат виделината на денот и допрва ќе се срамувате од тие изјави.

Јани Макрадули: Благодарам.

За контра реплика се јави пратеник госпоѓа Иванова Цветанка , повелете.

Цветанка Иванова: Благодарам.

Колега Шутаров, ќе излезете ли вие овде да се извините во име на вашиот претседател на партија кој што повика на финална пресметка со остатоците на комунизмот и сите оние кои што не мислат како ВМРО-ДПМНЕ? Ќе излезете? 

Затоа ви велам немојте да мешате. Јас сум се пријавила за збор и јас дискутирам,  јас си ги бранам своите тези од почеток до крај. Белки не мислите дека Зоран Петрески, Анета Стефановска, Илија Китаноски, Александар Николовски, Владимир Ѓорчев се пратеници на СДСМ па се откажале од дебата? Зошто се откажавте колеги од дебата? Бегате затоа што навистина таа теза што ја пласирате цел ден не ви држи. Вие бегате од клучното прашање, а клучното прашање е висока политизација на државната администрација на вработувањето во државната администрација.

Јани Макрадули: Благодарам.

Бидејки е исцрпена листата на пријавени за збор, констатирам дека општиот претрес на Предлогот на законот по членвоите 19, 20, 22 и 51 на Дополнетиот  предлог на закон е завршен.

Врз основа на  член 165 став 1 од Деловникот на Собранието на Република Македонија гласањето по Предлогот на законот за изменување и дополнување на Законот за државните службеници ќе се одржи на 23 декември 2010 година.

Тука ја прекинувам седницата, а седницата ќе продолжи на 23 декември 2010 година по завршувањето на 128-та седница на Собранието.

Ве известувам дека на 23.12.2010 година позавршувањето на 128-та седница и 127-та седница на Собранието на Република Македонија ќе продолжи 123-та седница на Собранието на Република Македонија. Благодарам.

(Седницата прекина во 15,55 часот)

